
    1-ci sual. Azərbaycan psixoloqu Məmmədəli Cavad oğlu Məhərrəmov(1909-1970) qabiliyyətə belə tərif verir: Qabiliyyət, şəxsiyyətin bu və ya digər fəaliyyət növünü müvəffəqiyyətlə ifa etmək üçün şərt olan fərdi psixi xassəsinə deyilir. 



Əksər psixologiya dərsliklərində qabiliyyətə belə tərif verilir. Qabiliyyət şəxsiyyətin fərdi-psixoloji xüsusiyyəti olub müəyyən fəaliyyətin müvəffəqiyyətlə icrasını təşkil edir və onun üçün zəruri olan bilik, bacarıq və vərdişlərə yiyələnmək dinamikasındakı fərqlərdə ifadə olunur. Deməli, qabiliyyət adamların  iş sahəsində nə dərəcədə yararlı olub, olmadıqlarını təmin edir.  






   


   Qabiliyyətlər insanın elə psixoloji xüsusiyyətidir ki, ondan asılı olaraq bilik, bacarıq və vərdişlərə yiyələnmək işində müvəffəqiyyət əldə edilir. Ancaq qabiliyyətlərin özü bilik, bacarıq və vərdişlərin mövcudluğundan ibarət  deyildir. Psixoloji tədqiqatlar və pedaqoji təcrübə göstərir ki, bəzən əvvəllər müəyyən bir fəaliyyət sahəsində öz bacarıqsızlığı ilə başqalarından fərqlənən bir şəxs təlim nəticəsində vərdiş və bacarıqlara çox sürətlə yiyələnərək sənətə sahib olmaq yolunda hamını ötüb keçir. Onda başqalarına nisbətən daha artıq qabiliyyət üzə çıxır. 








    2-ci sual. Psixoloqlar qabiliyyəti izah edərkən insanın fəaliyyət sahəsini, bu fəaliyyət sahəsində nə dərəcədə əhəmiyyət kəsb etməsini nəzərə alaraq qabiliyyətin ümumi və xüsusi növlərini şərh etməklə, onun 2 növünü göstərirlər. Onların fikrincə, ümumi qabiliyyət adından görsəndiyi kimi  ümumi fəaliyyət sahəsini əhatə edir. Məsələn, bir çox peşə sahibləri  üçün xarakterik olan müşahidəçilik qabiliyyəti. 

    İnsan fəaliyyətinin müəyyən bir sahəsinə aid olan və orada fəaliyyəti səmərəli icra etməyə yönələn qabiliyyət xüsusi qabiliyyət  adlanır. Başqa sözlə, yalnız müəyyən, xüsusi fəaliyyət növünü uğurlu yerinə yetirilməsinə səbəb olan, şərt olan qabiliyyət xüsusi qabiliyyət adlanır. Bu cür qabiliyyətlərə musiqi, riyazi, linqvistik, texniki, ədəbi, idman və s. qabiliyyətləri aid etmək olar. Adətən ədəbi yaradıcılıq fəaliyyəti üçün poetik görmə, söz ehtiyatı və ifadəlilik, söz assosiasiyalarının zənginliyi, obrazlı təfəkkür, surət hafizəsi, yaradıcı təxəyyül və s. xüsusi qabiliyyətlər kimi qeyd etmək olar. Həyati faktlardan məlum olduğu kimi hər hansı bir fəaliyyətin müvəffəqiyyətlə yerinə yetirilməsi üçün insanda qabiliyyətlərin həm ümumi, həm də xüsusi növlərinin formalaşması zəruridir.
3-cü sual. Pedaqoji qabiliyyətlər pedaqoji fəaliyyət nəticəsində yaranır. Bu qabiliyyətlər pedaqoji bacarıq və vərdişlərlə sıx bağlıdır. Bütün pedaqoji qabiliyyətləri şərti olaraq 3 qrupda birləşdirmək olar: şəxsi qabiliyyətlər, didaktik qabiliyyətlər, təşkilati-kommunikativ qabiliyyətlər.
1. Şəxsi pedaqoji qabiliyyətlər dedikdə, adətən, şəxsiyyətin xarakterik əlamət və keyfiyyətləri ilə bağlı olan qabiliyyətlər nəzərdə tutulur. Bunlara,  uşaqlara hüsn-rəğbət bəsləmək, dözümlülük və özünəsahib olmaq (özünü ələ ala bilmək) aid edilir.

-Uşaqlara hüsn-rəğbət bəsləmək qabiliyyəti pedaqoji qabiliyyətlərin strukturunda əsas “özəyi” təşkil edir. Bu cür pedaqoji qabiliyyətlər anlayışı altında uşaqlara qarşı ağıllı məhəbbət və onlara bağlılıq, onlara qarşı xeyirxah münasibət, onlarla ünsiyyətdə olmaq və işləmək arzusu və cəhdi  başa düşülür. Bu cür pedaqoji qabiliyyətə malik olan müəllim uşaqlarla pedaqoji ünsiyyətdən, qəribə uşaq aləminə daxil olmaqdan həzz alır, onlara qarşı diqqətli, xeyirxah münasibət bəsləyir. Lakin bu münasibətlərin heç birinin ürəyiyumşaqlıq, güzəştə getmək, məsuliyyətsizlik səviyyəsinə enməsinə yol vermir.

 Pedaqoji fəaliyyətin müvəffəqiyyətini təmin etmək üçün lazım olan müəllimin şəxsi pedaqoji qabilliyətlərindən biri də dözümlülük və özünəsahib olmaq qabiliyyətidir. Müəllim həmişə hər cür, hətta gözlənilməyən şəraitdə özünü ələ almağı, öz hisslərini, temperamentini cilovlamağı bacarmalı, öz davranışına nəzarəti itirməməlidir. 

 Müəllimin digər mühüm şəxsi qabiliyyəti-dərsdə şagirdlərlə iş aparmaq üçün psixi vəziyyət yarada bilməsidir. Bu cür qabilliyətə malik olan müəllimlər özlərinin gümrahlığı, həyatsevərliyi, kifayət qədər canlılığı ilə fərqlənirlər. Nə olursa olsun, müəllim həmişə nikbin, arzuolunan əhval-ruhiyyə ilə sinfə daxil olmalıdır. Məhz buna görə də müəllim özünün əhvalını idarə etməyi, tənzimləməyi bacarmalıdır.

       2. Didaktik qabiliyyətlər  müəllimin zəruri məlumatları şagirdlərə çatdıra bilmək, öyrədə bilmək, materialı uşaqların bilik səviyyələrinə uyğunlaşdırmaqla onlara çatdırmaq, material və ya problemi aydın və anlaşıqlı şəkildə şagirdlərə təqdim etmək, fənnə qarşı maraq oyatmaq, şagirdlərdə fəal müstəqil fikir yarada bilmək qabiliyyətlərindən ibarətdir. Buraya aşağıdakılar daxildir:

-Müəllimin izah edə bilmək qabiliyyəti. Bu cür qabiliyyətə malik olan müəllimin fikri şagirdlər üçün aydın olur. Onlar çətin, anlaşılmaz materialı şagirdlər üçün anlaşıqlı edə bilərlər. Təlim materialının məzmununun şagirdlərin səviyyəsinə uyğun, aydın və anlaşıqlı, sadə şəkildə izah edə, çatdıra bilərlər. Nəticədə onlar şagirdlərdə tədris etdikləri fənnə qarşı maraq oyadır, onların fikrinin fəal, müstəqil işləməsinə şərait yaradırlar. 

-Ekspressiv-nitq (natiqlik) qabiliyyətləri. Pedaqoji fəaliyyətin müvəffəqiyyətli icrasında nitq qabiliyyətləri də həlledici rol oynayır. Bu cür qabiliyyətlərə malik olan müəllim öz fikir və hisslərini nitqin, eləcə də mimika və pantomimika vasitəsilə aydın və dəqiq ifadə edə, nitqin köməyi ilə şagidlərin fikir və diqqətini maksimum dərəcədə fəallaşdıra bilər. Bu cür qabiliyyətə malik olan müəllimlər dolaşıq, mürəkkəb danışıq tərzindən qaçır, öz fikirlərini şagirdlərin başa düşəcəyi sadə, aydın dildə ifadə edirlər.

 -Nəzəri qabiliyyətlər. Bu ad altında müəllimin müvafiq fənn, daha doğrusu elm sahəsinə aid qabiliyyətləri nəzərdə tutulur. Müəllimin tədris etdiyi fənni dərindən bilməsində ifadə olunur. Bu cür qabiliyyətlərə malik olan müəllim öz fənnini təkcə tədris kursunun həcmində deyil, daha geniş, dərindən bilir, tədris etdiyi elm sahəsində olan kəşfləri daim izləyir, materiala tam sərbəst yiyələnir, ona böyük maraq göstərir, kiçicik də olsa öz ixtisası sahəsində tədqiqat işi aparır.

 3.Təşkilati kommunikativ qabiliyyətlər. Bu cür pedaqoji qabiliyyətlər müəllimin təşkilatçılıq funksiyası və ünsiyyəti ilə bağlıdır.

 -Təşkilatçılıq qabiliyyətləri. Təlim və tərbiyənin səmərəliliyi müəllimin təşkilatçılıq qabiliyyətindən çox asılıdır. Bu cür qabiliyyətlər 2 formada təzahür edir. Birincisi, şagird kollektivini təşkil etmək, möhkəmləndirmək, mühüm vəzifələrin həyata keçirilməsinə ruhlandırmaq, ona düşünülmüş səviyyədə təşəbbüs və müstəqillik verə bilmək qabiliyyəti. İkincisi, öz fəaliyyətini düzgün təşkil etmək qabiliyyətləri: səliqəlilik, işgüzarlıq, dəqiqlik, öz işini düzgün planlaşdırmaq və özünənəzarəti təşkil etmək bacarığı.

 -Avtoritar qabiliyyətlər. Müəllim daima bu və ya digər cəhətdən bir-birindən fərqlənən şagirdlərlə, onların təlim tərbiyəsi ilə məşğul olur. Bu işdə müvəffəqiyyət qazanmaq onun şagirdlər arasındakı hörmətindən çox asılıdır. Belə qabiliyyətə malik olan müəllim şagirdlərə bilavasitə emosional-iradi təsir göstərə bilir və bunun əsasında onların hörmətini qazanmağı bacarır. Bu cür qabiliyyətlərin əsasını müəllimin öz fənnini mükəmməl bilməsi, onun incəliklərini şagirdlərə çatdıra bilməsi, müsbət iradi keyfiyyətləri, öz yetişdirmələrini hədsiz sevməsi, gördüyü işin doğruluğuna inam, öz əqidəsini şagirdlərinə aşılaya bilmək bacarığından asılıdır.

 -Kommunikativ qabiliyyətlər. Kommunikativ qabiliyyətlər uşaqlarla düzgün qarşılıqlı əlaqə yaratmağa imkan verir. Kommunikativ qabiliyyətlərə şagirdlərlə ünsiyyətə qabillik, onların yaş və fərdi xüsusiyyətlərini nəzərə almaq bacarığı, şagirdlərlə pedaqoji nöqteyi-nəzərdən məqsədə müvafiq qarşılıqlı əlaqə yarada bilmək bacarığı aiddir.

  -Perseptiv qabiliyyətlər. Şagirdin daxili aləminə nüfuz edə bilmək, şagird şəxsiyyətini və onun müvəqqəti psixi vəziyyətini incəliklərinə qədər başa düşməklə bağlı olan qabiliyyətlərdir. Bu cür qabiliyyətə malik olan müəllim indiki anda şagirdin psixologiyasını, onun psixi vəziyyətini qavrayır və eləcə də anlayır, ötəri bir əlamətə, kiçicik zahiri ifadəyə əsasən şagirdin daxili aləmindəki ən cüzi dəyişiklikdən baş çıxara bilir.

          -Suqqestik qabiliyyət (latın dilindən tərcümədə “təlqinə əsaslanan”). Bu, şagirdlərə iradi təsir göstərmək qabiliyyəti, müəyyən tələbi irəli sürmək və onun yerinə yetirilməsinə mütləq nail olmaq qabiliyyətindən ibarətdir. Burada söhbət müəllimin sakit, şagirdləri kobudcasına sıxışdırmadan, məcbur etmədən və hədələmədən öz tələbini irəli sürməsi və ona nail olmasından gedir.

  -Pedaqoji mərifət. Bu cür qabiliyyət müəllimin öz şagirdlərinin yaş və fərdi xüsusiyyətlərini və konkret şəraiti nəzərə alaraq daha məqsədəuyğun təsir üslubundan istifadəni müəyyənləşdirə bilməsində təzahür edir.

  -Pedaqoji təxəyyül. Pedaqoji təxəyyülə malik olan müəllim öz əməllərinin nəticəsini qabaqcadan görə bilir, şagirdin gələcəyini düzgün görüb onu istiqamətləndirməyi bacarır, onda hansı keyfiyyətləri inkişaf etdirməyin mümkün olduğunu görür.

  -Diqqəti paylaya bilmək  qabiliyyəti. Bu cür qabiliyyətə malik olan müəllim öz diqqətini iki və daha artıq fəaliyyət və ya obyekt üzərinə paylaya bilir. Bu cür müəllim materialı necə şərh etdiyini, şagirdlərin cavabını necə dinlədiyini izləməklə nəzər diqqətini bütün şagirdlərin üzərinə yönəldə bilir, yorğunluq, diqqətsizlik, anlamamaq, intizamın pozulması hallarına öz münasibətini bildirmək və nəhayət, öz davranış tərzini (poza, jest, yeriş və s.) izləyir.
   -Pedaqoji refleksiya.   Bu cür qabiliyyətə malik olan müəllim öz vəziyyətini dərk etməyi bacarır, müəyyən pedaqoji şəraitdə nəzarət, qiymətləndirmə, tənzim və təkmilləşdirmə məqsədilə özünün pedaqoji fəaliyyət və pedaqoji ünsiyyətinin məqsəd və vəzifələri ilə əldə olunmuş nəticəni qarşılaşdıra, müqayisə edə bilir.

          4-cü sual. Müşahidələr göstərir ki, bir sıra hallarda, əlverişli təbii imkanlar olduqda müvafiq qabiliyyətlə müvafiq tərbiyəvi tədbirlər olmadıqda da belə təzahür edir. Təbii imkanlar dedikdə, qabiliyyətlərin inkişafını təşkil edən anatomik-fizioloji xüsusiyyətlər nəzərdə tutulur. Anatomik-fizioloji xüsusiyyətlərə beyinin mikrostrukturu, gözün, qulağın, səs tellərinin, əl və ayaqların və s. quruluşu, fizioloji xüsusiyyətlərə isə ali sinir fəaliyyətinin xüsusiyyətləri aiddir. Hər bir fəaliyyətə xüsusi bir təbii imkan uyğun gəlir. Eyni bir təbii imkan  əsasında həyat şəraitinin və fəaliyyətin necə davam etməsindən  asılı olaraq müxtəlif qabiliyyətlər əmələ gələ bilər. Qabiliyyətlərin bir və ya bir neçə fəaliyyətin müvəffəqiyyətli icrası üçün  şərt olan özünəməxsus birliyi istedad adlanır. Professor Əbdül Əli oğlu Əlizadə (1932-2015) istedadın aşağıdakı növlərini qeyd etmişdir:












-Bədii istedad 











-Akademik istedad 










    -Konstruktiv (texniki) istedad 








    -Psixomotor istedad 









    -Sosial istedad 










    - Pedaqoji istedad  










     Professor Əkbər Salman oğlu Bayramov (1930-2017) və professor Əbdül Əli oğlu Əlizadə (1932-2015) istedadın növləri haqqında qeyd etmişlər: əgər müşahidəçilik, poetik görmə,  sürət, hiss və hərəkət hafizəsi yaradıcı təxəyyül, obrazlı təfəkkür və lüğət ehtiyatın zənginliyi və ifadəli dil, söz assosiasiyalarının zənginliyi kimi müxtəlif qabiliyyətlər ədəbi fəaliyyət daxilində üzvi surətdə birləşib onu müvəffəqiyyətlə icra etməyə imkan verirsə, bu ədəbi istedaddır. 
           Psixoloji ədəbiyyatda müxtəlif sahələrdə yaradıcı qabiliyyətlərin məhz hansı hallarda təzahür etdiyini təsəvvür etməyə kömək edən nümunələr vardır. 
Müşahidələr göstərir ki, uşaqlarda şeir yazmağa həvəs çox tez təzahür edir, lakin daha qüvvəli, bədii cəhətdən düzgün şeirlər isə sonralar yaranır. Məlum olmuşdur ki, texniki ixtiraçılıq qabiliyyəti də erkən yaşlardan inkişaf etməyə başlayır.
Yaradıcılıq sahəsində tədqiqat aparan psixoloqlar göstərmişdi ki, elm sahəsində yaradıcılıq imkanları 20 yaşından sonra başlayır. Bu sahədə riyaziyyata istedad başqalarına nisbətən daha tez təzahür edir. 
Müasir elmi təsəvvürlərə görə, özünün görkəmli qabiliyyətlərinə görə yüksək nailiyyət göstərən uşaqları istedadlı uşaqlar sayırlar. Bu uşaqların inkişaf perspektivləri, xüsusilə onların intellektual, akademik, bədii yaradıcılıq sahələrindəki potensial imkanları və uğurlarının səviyyəsi ilə müəyyən olunur. Onlarda yaradıcı təfəkkür və yaradıcı təxəyyülün  inkişaf səviyyəsi bu uğurların başlıca ruhu kimi qiymətləndirilir. 
Psixologiyada istedad anlayışının özünəməxsus inkişaf tarixçəsi vardır. Vaxtilə istedad dedikdə, qabiliyyətlərin inkişafı üçün zəruri olan anatomik-fizioloji imkanları nəzərdə tuturdular. Bu anlam tədricən köklü sürətdə dəyişildi: istedad fəaliyyətin səmərəli icrası üçün şərt olan qabiliyyətlərin özünəməxsus kompleksi kimi başa düşüldü.
Coy Paul Gilfordun (1897-1987) intellektin strukturu modeli zəminində istedad anlamının məzmunu daha da dəqiqləşmişdi. Müasir elmi təsəvvürlərə görə, istedad anlamanı koqnitiv qabiliyyətlərə aid edirlər, inkişafın bütün digər tərəflərini isə talant termini ilə təhlil edirlər. Lakin bununla bahəm qeyd etmək lazımdır ki, intellektin inkişafı prosesində bütün psixi funksiyalar qarşılıqlı əlaqəlidirlər.  1925-ci ildə Levis Terman (1877-1956) istedadlı uşaqlar üzərində tədqiqat aparmışdır. 1500 İQ səviyyəsi 130-dan yuxarı olan uşaqlar üzərində apardığı tədqiqat nəticəsində qeyd edirdi ki, istedad daha geniş sahələri əhatə edir. Talant isə daha dar sahədə, spesifik bir sahə daxilində özünü göstərir. İstedadlı uşaqlar hələ erkən uşaqların dövründən seçilirlər. Onlar yaxşı yaddaşları, uzun müddət diqqətlərini cəmləmək, ətraf mühitin dəyişməsinə qarşı həssaslığı, yüksək akademik göstəriciləri və s. ilə fərqlənirlər. 
 Talant qabiliyyətlərin yaradıcılıq nailiyyətləri əldə etməyə imkan verən, həmin nailiyyətlərdə təzahür edən yüksək inkişaf mərhələsidir. Talantın strukturuna gəldikdə o, qabiliyyətlər kompleksindən, onların məcmusundan ibarətdir. Yüksək inkişaf səviyyəsinə çatmış parlaq təzahür edən ayrıca götürülmüş qabiliyyətləri belə talantın analoqu kimi göstərmək olmaz. Bunu həyati faktlar və aparılmış tədqiqatlar da sübut etmişdir.

Talant və dahilik.  Bəzi adamlar öz istedadlarının yüksək səviyyəsi ilə fərqlənir, onların yaradıcı nailiyyətləri cəmiyyətin və mədəniyyətin inkişafında tam bir epoxanı əhatə edir. İnsanda qabiliyyətin bu cür inkişaf səviyyəsi dahilik adlanır. Yüksək talantlı insanları bəzən dahidə adlandırırlar. Dahi insanlar obrazlı şəkildə demiş olsaq öz fəaliyyəti sahəsində yeni bir dövr yaradır. Dahi üçün fövqəladə yaradıcı məhsuldarlıq, keçmişin mədəni miraslarına yiyələnmək və bununla yanaşı köhnəlmiş norma və ənənələri aradan qaldırmaq xarakterik haldır. Dahi şəxsiyyət hadisələrin gələcəyini qabaqcadan görə bilir, öz fəaliyyətini buna uyğun qurur.
İstedadlı uşaqları xüsusi tərtib olunmuş testlərlə mümkün olmuşdur. Məlumdur ki, test nəzəriyyəsi və tərbiyəsinin banisi amerika psixoloqu Ceyms Kettel(1860-1944) sayılsa da, onun  inkişafında məhşur ingilis psixoloqu və antropoloqu Fransis Qalton (1822-1911) önəmli rol oynamışdır. XX əsrdə ingilis psixoloqu Çarles Spirmen (1863-1945) tərəfindən qeyd etmişdir ki, bir neçə intellekt testinə görə insanların aldığı qiymətlər arasında  pozitiv korrelyasiya mövcuddur.  Çarles Spirmen  ümumi istedad anlayışını elmə gətirdi. Müxtəlif testlər arasındakı pozitiv əlaqə məhz ümumi istedad anlayışı ilə ifadə edilirdi.  Çarles Spirmen bu amili G (ingiliscə, general-ümumi deməkdir) hərfi ilə adlandırdı. 










Jozef Renzulli (1936) tərəfindən tərəfindən qeyd edilir ki, normadan yüksək intellektə sahib olmaq qabiliyyətli hesab oluna bilər, amma bu onların istedadlı olmaları hesab oluna bilər. O, qeyd edirdi ki, istedadlı insanlarda 3 əsas göstərici olmalıdır:

[image: image1]
5-ci sual. Qabiliyyətlər həm kəmiyyət, həm də keyfiyyət  baxımından  bir-birindən fərqlənir. Qabiliyyətlərin ölçülməsi, dedikdə, onların kəmiyyət baxımından xarakterizə olunması nəzərdə tutulur. 1905-ci ildə ilk dəfə intellekt testləri tətbiq olunmağa başlamışdır. Albert Binet (1857-1911) və onun əməkdaşı Teodor Simon (1873-1961) tərəfindən psixi qüsurlu uşaqlar üçün effektiv təhsil proqramını hazırlanmasında intellekt testlərinin tətbiq olunmasını xüsusi önəm vermişdilər. Bunun üçün psixi qüsurlu uşaqlarla normal inkişafa malik uşaqların ayrı-ayrı siniflərdə təhsil almaqları üçün onlarla test keçirirdi. Bunun tərtib olunmuş testlər hər yaşa uyğun şəkildə idi, burada cavablar düzgün və səhv şəklində variantlarda yerləşdirilmişdir. Burada uşaqların cavabları bir kriteriyaya əsasən hesablanırdı.  Hər yaşa görə ortalanma bal hesablanmışdı. Burada alınan nəticə uşağın ağıl yaşı kimi qəbul edilirdi. 

         1916-cı ildə Villiam Ştern (1871-1938) tərəfindən İQ  əmsalı termini IQ (Intelligence quotient)  işlədildi. İntellekt əmsalı- İQ aşağıdakı düsturla ölçülür:
     İQ=МА\CА*100. Burada MA ağıl yaşı, CA isə xronoloji yaşdır.  

Hal-hazırda İQ səviyyəsinin müəyyən olunması üçün müxtəlif testlərdən istifadə olunur. 1956-cı ildə, Cohn Raven (1902-1970) raven metodikası hazırlanmışdır. Metodika 12 seriya şəkildən ibarətdir və metodikanın iki versiyası vardır (uşaq və böyüklər üçün).  Sualların çətinliyi seriyalara görə dəyişir. Metodika zamanı müxtəlif şəkillər təqdim olunur, əsas təlimat kimi verilən vaxt daxilində şəkillərin tamamlanması bildirilir. 

1950-ci ildə David Veksler (1896-1981) tərəfindən hazırlanan metodika 15 müxtəlif hissədən ibarətdir, onun vasitəsi ilə ümumi bilik, söz ehtiyatı, hesablama qabiliyyəti, abstraktlaşdırma qabiliyyəti yoxlanılır (WAIS-Wechsler Adults Intelligence Scale). WAIS və WAIS-IV versiyaları 2.200 insan üzərində (16-90 yaş) standartlaşdırılmışdır. 










İntellekt haqqında bir sıra nəzəri yanaşmalar mövcuddur. Robert Stenberq (1949) yaratdığı üçlü intellekt modelində qeyd edir ki, intellektin 3 növünü qeyd edir:
- Analitik intellekt; 









- Kreativ intellekt;










- Praktik intellekt. 










Hovard Gardner (1943) tərəfindən verilən çoxşaxəli intellekt modelində isə  intellektin aşağıdakı növləri verilmişdir: 







-Musiqi intellekti; 










-Məntiqi-riyazi intellekt; 








-Bədən-kinestetik intellekt;








-Verbal-linqivistik intellekt;








-Məkan intellekti; 










-Şəxsiyyətlərarası intellekt; 








-Şəxsiyyətdaxili intellekt; 








-Naturalistik intellekt.
      1940-cı ildə Raymond Kettel (1905-1998)yaratdığı intellekt modelində intellektin 2 növünün olduğunu qeyd etdi: kristallik intellekt və maye intellekti. Daha sonra bu sahədə Cohn Horn (1928-2006) işləri davam etdirdi. 





Kristallik intellekt- biliklər əldə etmək və qabiliyyətləri bərpa etmək üçün istifadə olunur. Biz nə vaxtı ki, yeni bilik öyrənirik, onu yadda saxlayırıq kristallik intellektden istifadə edirik. 








Maye intellekti- maye intellekti qabiliyyətlərarası əlaqələri əhatə etmək və problemi həll etmək zamanı istifadə olunur.






 
            6-ci sual. Qeyd etdiyimiz kimi bu təbii imkanlar qabiliyyətlərin formalaşmasının əsasında durur. Qabiliyyətlərin formalaşmasında təlim xüsusi əhəmiyyət kəsb edir. İnsanlar təlim prosesində əldə edilmiş nailiyyətlərə yiyələnməklə, öz qabiliyyətlərini formalaşdırır və inkişaf etdirirlər. 








Qabiliyyətlərin formalaşmasında önəmli yerlərdən birini də maraqlar tutur. Burada xüsusi maraqlara diqqət yetirilməlidir. 








  Xüsusi maraqlar- insan fəaliyyətin müəyyən sahəsinə aid olan, bu fəaliyyət növü ilə əsaslı məşğul olmaq meyilinə çevrilən maraqlardır.






Qabiliyyətlərin inkişaf prosesini bir neçə mərhələyə ayırmaq mümkündür. Bu mərhələlərin bəzilərində gələcək qabiliyyətin anatomik-fizioloji əsasına hazırlıq baş verir, digər mərhələdə isə təbii imkanların qeyri-bioloji planda formalaşması, üçüncü mərhələdə isə zəruri qabiliyyət müvafiq səviyyəyə çatması baş verir. Bütün bu proseslər paralel şəkildə cərəyan edə, bu və digər şəkildə bir-birinin üzərinə düşə, bir-birini tamamlaya bilər.











    Aparılmış tədqiqatlar göstərmişdir ki, elementar şəkildə olsa da, əsasında aydın ifadə olunan anatomik fizioloji imkanları hiss olunan qabiliyyətlərin ilkin inkişaf mərhələsində belə zəruri üzvü strukturun və ya onların əsasında zəruri funksional üzvlərin formalaşması tələb olunur. Bu, adətən, anadan olandan 6-7 yaşa qədər olan dövrü əhatə edir. Bu zaman bütün analizatorların təkmilləşməsi beyinin ayrı-ayrı sahələrinin, bunlarla bağlı olaraq hərəkət orqanlarının, xüsusilə əlin inkişafı tələb olunur. Bütün bunlar uşaqda ümumi qabiliyyətlərin formalaşması və inkişafı üçün səmərəli şərait yaradır ki, bu da xüsusi qabiliyyətlərin inkişafı üçün zəmin rolunu oynayır. Xüsusi qabiliyyətlərin fəal şəkildə yaranması, özünü göstərməsi məktəbəqədər dövrdə müşahidə olunur, kiçik və orta məktəb yaşı dövründə inkişaf tempi daha da yüksəlir. İlk dövrlər bu inkişafa uşaqların müxtəlif tipli oyunları, sonra isə təlim və əmək fəaliyyəti əsaslı təsir göstərir.

